
 .نوموړې ټولنې سره خوندي دىد بيا خپريدا واك يې له 

 !ډالــۍ

  :هغو مېندو ته چې د زمريو په څېر اتل بچي يې زېږولي او هغو پاك لمنو پښتنو پېغلو ته چې

 

 چا يې پلو ليدلى نه و

  اوس د جمرود په غاښي ځي سرتور سرونه

 ستا د مزاج علاج په طب او فلسفه كې نشته

 څه كړمكه د كامې شي، د بلخ نه ابن سينا به 

 ستغ شمشاد او د تڼاكو پڼې

دلې " يې څڅې\"پېغامه\دا د عالم، شاعر او قلموال ارواښاد شهيد محمد موسى شفيق د قلم د ځيګر وينه ده. چې له 

او ما د خپلو دغو يو څو كرښو د توريو لپاره ځكه بنسټ كړه، چې شهيد شفيق پكې د شاعرانه تعلى پرځاى ځانګړې 

  :ساب او تړاو سره سره يې يوه سيمه ييزه يا كامه واله تعلى كړې ده شفيق شهيد واييسيمې ته له نه انت

دا خو لا حكيم او نباض ابن سينا د بلخ و كه د هغې كامې هم شي، چې د مراد علي صاحبزاده، علامه غلام نبي 

و پوهانو، روحانيونو، قلموالو نور … كاموي، مولوي محمد ابراهيم كاموي، مولينا خادم )د كامې د يونان اپلاتون( او 

  .او شاعرانو زانګو راغلې ده، )زما محبوبې!( هم به دې څوك د دې تنكي او نازك مزاج درملنه ونه كړاى شي

خبره ټوله د كامې راغله او پر ما باندې د ليك پور هم د داسې يوه كامه وال دى، چې كاشكې يا دى كامه وال نه 

ږمې زما زانګو نه واى؛ نو د دغه تنكي كامه وال قلموال پرتنسته او بوده به مې ښه په واى او يا د كامې ورېښمينې و

ارت مټ او د نقاد د تقدد جراحۍ له اندېښنې پرته د خپل رنځړي قلم د ځبېښلې وينې رنګ وچ كړى واى، خو هغه 

  .واى چې توكل نر دى او اندېښنه ښځه

م، چې د خپلې هغې بدمرغه او سياست څپلې ټولنې يو استازى قلموال او دهغه چا په باب د قلم نيلي ته پونده وركو 

دى، چې د قلم، كتاب، ادب او فرهنګ مخ پكې د سياستونو دوه لسيزو څپېړو داسې سور اړولى، چې شين هم شو، 

وري تخو مخسورى نه شو او پرله پسې او ناستومانه فرهنګي تنده او لېوالتيا يې دا انځور وي. چې لكه د همدغه كل

ناخوالو درملنې ته چې سرپر زنګانه وي. چې زه يې په دې منګ كې د ادبي پرمخيون په لوبغالي كې دومره ګړندۍ 

وده يوازې له خپلې ژبې او فرهنګ سره د لېونۍ او سپېلنۍ مينې له بركته بولم او وراشه )دليل( يې هغه راوړم چې 

لال كوټ كې يوه هندوستاني پښتوپال )پرګومان( ارواښاد پوهاند رشتين چې د كوربه توب پر وخت په ج

  ." ته ويلي وو\"منوهرسنګ بترا\

 ."\مونږ چې ستا دومره درناوى كوو، دا د پښتو له بركته دى، ګنېگ جلال كوټ له هندوانو ډك دى"\

پښتو  د احمل يوسفزى له پښتو سره سياسي مينه په وينه كې راوړې او د چا خبره په ميراث كې ورته پاتې ده، خو

  ." راغلي دي\"فاقه\ادبي فرهنګي پېريان پرې د مولينا خادم او شهيد شفيق، د كامې له 

اجمل يوسفزى په لږ مهال كې د ادبي هڅو د يون )سفر( ستوماني د طالبي چارواكۍ په پړاو كې وايسته، يعنې وده  

له ګرېوانه راووت، چگې په دواړو برخو كې  يې د ادب له كاله پيل شوه او د نامه او شهرت سر يې د طالبانو د باور

  .پرې زمونږ باور دى، چې خپله لار به نه وركوي

دلته چې تاسې زما كومې ګډې وډې پر كوم اثر لولئ، دا د هغه د لومړني اثر په توګه د ده د زېږني )ايجادي( ادب 

لې لي دي، ښې دي كه بدې، زه پرې د خپد امېل يو څو لاړونه دي، چې خپلو لوستوالو ته يې د لنډو كيسو په تار پي

  .څېړنې خونديتوب بل وخت ته پرېږدم، چې دا ډېرې نازكې ښكاري، خداى مه كړه له نور مزله پاتې نه شي

  .د پښتو ادب او پښتني كلتور د ښكلا او ښېرازۍ لپاره د همدغې يو اجمل بڼوال د ناستومانۍ او روغمنۍ په هيله

 

 محمد اصّف صميم

1378-8-17 

 بخشي پلُ، پېښور

  

(c) ketabton.com: The Digital Library



5 
 

Download from: ketabton.com 

 د فاضل سره ډولۍ

ايكي جان اكا چې زمونږ په كلي كې تر ټولو پخوانى اوسېدونكى و د پلار تر مرګ را وروسته يې د خپل كور مشري 

كوله. له يوې خوا د غريبۍ او له بلې خوا د يتيمۍ او بې كسۍ سخت ژوند داسې ځپلې و چې په ځوانه ځوانى كې 

و كمزوري سپين ږيري په څېر ښكارېده. ايكي جان اكا واده كړى و خو د خداى)ج( داسې پېرزوينه وه د يو بوډا ا

چې ټولې لوڼې يې د ده په برخه كړې وې ايكي جان اكا له لوڼو سره سره د زوى پلارولي ته هم ډېر لېوال و ځكه چې 

لې د ترسره كېدو لپاره يې له دود سره د خپل ستړي ستومانه ژوند راحت يې د زوى په مټو كې ليده، د همدې هي

سم خپله لور د ينګر ماما زوى ته وركړه او په بدله كې يې د ينګر ماما لور ځان ته په نكاح كړه، تر واده وروسته 

خداى)ج( د سپين ږېري ايكي جان اكا هيله تر سره كړه او په پرله پسې توګه يې زامن وركړل د سپين ږيري اكا په 

وسكا نڅېده او په تندي كې يې خوښييو چورلكونه او څركونه وهل، د ايكي جان اكا د نېكو او ښو شونډو ځوانه م

اخلاقو له مخې چې له كليوالو سره به يې كول د خداى(ج( پدې وركړې ټول كليوال خوشحاله ښكارېدل، د خوښيو 

لې انو زمونږ په پاكه خاوره خپشېبې وې د كليوالو په شونډو لا موسكاوې خورې وې چې په نا ببره توګه كمونست

منګولې ښخې كړې او د واګو پر تخت كښېناستل له ناستې سره سم يې زمونږ په بېوزلو هېوادوالو وهل، ټكول، وژل، 

ژوندي خښول، بې پته كول پيل كړل او حتى له مسلمانانو نه يې په ژوندوني د نوكانو او وېښتانو ويستل پدې نامه 

ندې د پرنګيانو غلامان دي او برسېره پر دې يې په رنګ رنګ نورو نادودو هم لاسونه پورې پيل كړل چې مسلمانان ګو 

كړل زمونږ مېړنى ولس چې تل يې د ښكېلاك او زبېښاك دنكې مانى ورړنګې كړي يو ځل بيا د لوى خداى)خ( د 

  .قربانۍ په ازموينه كې ورپرېوت

وږې خاورې پرېښودو ته زړونه ښه كړل د خپل ژوند ټول شته ډېرو د دغې ړولهي ازموينې د بريو په هيله د خپلې خ

او پانګه يې د خداى)ج( د رضا لپاره پرېښودل او د پيغمبري)ص( سنت )هجرت( لار يې ونيوه، د دې مېړني ولس 

  .ډېر بچي د لار په اوږدو كې د سيندونو، غرونو، دښتو او ګړنګونو قرباني شول

يو سپېڅلى بچى و هغه هم د خپلو پاكو احساساتو له كبله مهاجر شو. له  ايكي جان اكا چې د همدې مېړني ولس

ډېرو كړاونو، شوګيرو، لوږو تندو او در به دريو نه وروسته خداى)ج( پرې ورحمېده او په يوه كمپ كې د يوه ټوټه 

اطر مټې دا كولو په خځاى او خېمې خاوند شو. يكي جان اكا په سپينه ږېره په نا اشنا او نابلده ملك كې د نفقې د پي

راونغاړلې او د مسافرت د ترخو شپو ورځو د سباكولو په منظور يې هر راز مزدورۍ ته ملا وتړله. كله به يو ځاى او 

كله به بل ځاى په مزدورۍ پسې ورك و كله به يې په سپينه ږيره ډېر درانه، درانه كارونه هم كول او كله به داسې 

يدا نه شوه به لوږه به يې شپې تېرولې په يكي جان اكا هغه ترخې شپې، ورځې وخت هم و چې ورځ مزدوري په پ

ترېدې چې خداى)ج( يې وړوكى زوى را ځوان كړ. د اكا دغه مشر زوى چې فاضل نومېده داسې يو ناړامه او زړور 

ګونو او زړه كې ځوان و چې په همزولو كې يې سيال نه و د خداى)ج( له كړونه ځار شم له وركوټوالي يې د هغه په ر 

د جهاد مينه ورځاى كړې وه فاضل تر هر څه د مخه جهاد خپله دنده ګڼله او همدا و چې له زلميتوب سره سم يې 

ځان د خپلو هغو وروڼو څنګ ته ورورسولو چې په كامه كې د تاوده سنګرونو ساتونكي وو. فاضل چې د جهاد خوند 

ڼه، مور او انّ خپل سپين ږېرى پلار يې هم هېر كړ په مياشتو، څكلى و داسې يې بې سده كړى و چې خپل واړه ورو 

مياشتو به په سنګر كې پروت و له ډيرو ځوابونو او ليكونو وروسته به كله نا كله اړ شو د مور، پلار د ليدلو لپاره به 

ر پر لوري پټه د سنګكور ته په داسې بيړه راستنېده، چې د لږ مهال له تېرېدو وروسته به بيا له مور او پلار نه په 

  .ستنېده

خو له دې ټولو ستونزو سره سره د فاضل مور، پلار پدې خوښ وو، چې زوى يې د خداى)ج( تعالى سپاهي دى او د 

  .اسلام له دشمنانو سره په حقه جګړه او مقابله كوي

فاضل ته  ه خاطر يېيكي جان اكا د خپل پېداېښت راهيسې غمونو ځپلى و، د خپلې غم ځپلې كورنۍ د خوشحالتيا پ

كوژدن وكړه او خپل ټپي، ټپي زړه يې د دغو خوښيو په مرهمو جوړ كړ، ايكي جان اكا د خپلې پوره خوښۍ او راحت 

په خاطر د واده نېټه هم رالنډه كړه، د سودا په رانيولو يې لاس پورې كړ، اكا د فاضل او نورو دوستانو په مرسته 

غې لېونۍ مينې چې په رګو كې يې ګرځېده د واده ټاكلې نېټې تر رارسېدو سواد پوره كړه، خو فاضل ته خپلې ه

پورې په كور كښېناستلو اجازه ورنه كړه او دپخوا په شان يو ځل بيا د لنډې مودې په نيت د شين زمري په څېر د 

ا ا يو ځل بيكامې په لورې لاړ پدې كې د الهي ذات پوره حكمت و. د فاضل واده ورته منظور نه و شپين ږېرى اك

خداى)ج( په خپل ازمېښت كې واچوه. دا ځل بيا فاضل د خپل عادت له مخې له ډېرې زړورتيا نه كار واخيست پر 

  كمونستانو يې بريد وكړ او پر كمونستي مورچل د نېغ ختو په هڅه كې و چې بې رحمو كمونستانو دغه شازلمى د

كه راګوزار كړ او دشهادت وياړ يې ور به برخه كړ. د دغه حنظله )رض( په څېر د غلبېل غوندې سورى سورى پر ځم

ځلانده لمر په پرېوتو پر ټولې جبهې او چاپېريال د غم ماښام را خپور شو مجاهدينو دغه په وينو لمبېدلى او د خداى 

 نازنين شازلمى په كټ كې واچوه او د اوښكو په څڅوب يې تر كوره بدرګه كړ. د واده په جوړ شوي مجلس يې د

چمبو او سندرو پر ځاى د غم او ژړا تندر را پرېوت. دهغه ځوان د غم تندر چې مور، پلار او خپلوان يې د سرې 

جنازې پر ځاى د سرې ډولۍ په تمه وو د هغه شازلمي غم چې مور او پلار يې د سلګيو او ژړاوو پر ځاى د چمبو 

  .اوازونو او سندرو ته غوږ په اوّاز وو

سره بې كسي او بې وسي صابر او سلمان سپين ږېري اكا يو څو د غم مړې، مړې تړمې اوښكې  د دغې پېښې په ليدو

تويې كړې او بيا يې په خوښۍ د خداى)ج( شكر پر ځاى كړ. د واده لګښت يې په خپل ځوانيمرګ زوى پسې د 

 .خداى)ج( د رضا لپاره خيرات كړ

 د ثواب اكا ارمان

يبۍ او په تېر عمر له ډېرو كړاوونو او ستونزو نه وروسته په دې بريالى شو چې ثواب ګل كاكا له ډېرو خوارۍ او غر

له يوې بې كسې او په پښو شلې ښځې سره نكاح وكړي. دوى په خپلو منځو كې داسې خوږه مينه كوله چې سيال 

ښځو  به يېيې نه و د كلي ټول خلك د دوى دې بې كچه خوږې مينې او محبت ته ګوته په غاښ وو كرونده ګرو ته 

كروندو ته ناري او ډوډۍ وروړلې ثواب ګل كاكا به په دغو وختونو كې پخپله كور ته راتلو او په كور كې به يې 

سبنارى كولو له ډېرې مودې وروسته خالق تعالى دوى ته يو زوى وركړ. ثواب ګل كاكا او ښځې به يې د خپل ماشوم 

چۍ غواشيدې، مستې، پيروي او كوچ به يې پرې خوړل. د وخت په زوى پالنه په ډېره مينه كوله او د خپلې بركې ا

تېرېدو سره خان هم غټكى شو، پلار به يې كله ناكله په غوايانو پسې كاوه او د كولبې جلب به يې وركوه خان ورځ 

 وس كېپه ورځ مخ په ځوانېدو. د مور او پلار د ارمانونو همدا يو ډكى و ثواب ګل كاكا چې له مودو راهيسې پدې ه

و چې كله به يې زوى زلمى كيږي چې واده كوژده ورته وكړي. كه څه هم خان لا پوره زلمى نه و خو ثواب ګل كاكا 

غوښتل چې د ينګور او لمسو خاوند شي. له خپلې شلې ښځې سره يې سلامشورې كولې چې د خان لپاره د خپل 

ورځ ثواب ګل كاكا له موقع نه ګټه پورته كړه  ګاوندي په لور )ښاپېرۍ( چې د خان هم خوښې ده جرګه وكړي يوه

او خپل ګاوندي ته يې په جومات كې د لمانځه له ادا كولو وروسته كله چې خلك ټول خواره شول راياده كړ، له اسلم 

نه يې د خان او ښاپېرۍ د ګډ ژوند غوښتنه وكړه له لږ ځنډ وروسته يې وويل خبره خودې ښه ده خان ډېر كاريګر 

دى خداى)ج( شته زما هم خوښيږي او رضا مې ده خو مطلب دا چې تا ته خو ښه جوته ده هر څوك چې  او ښه هلك

ماته د پښتو په حساب زما له تربورانو نه زيات ولور راكړي كوم چې هغوى په خپلو لوڼو اخيستى دى بس لور مې د 

ده خو ثواب خانه تا سره چېرته دومره هماغه ده او ته خو زمونږ خپل سړى يې كه دغه شرط پوره كولى شې زما رضا 

 .وس شته او كه وي دغه تور توتان له تاقربان

ثواب ګل كاكا كور ته راغى خان او د هغې مور ته يې ټوله كيسه وكړه خان وويل پلار جانه ښه ده ته خپله كرونده 

 غه بيا كه د خداى)ج( رضا ويسنبالوه زه به لاړ شم او په ښار كې به چېرته نوكري پيدا كړم څه به داشي څه به ه

كار به راجوړ كړو خان چې كله مسافري هم نه وه كړې او نه يې څوك پېژندل يو دوه اونۍ يې په جوماتو كې او نورې 

ورځې يې په يوه او بل ځاى كې تېرې كړې، له ډېرو كړاونو وروسته د خپل يو كليول په مرسته په يوه روغتون كې د 

ل شو پلار به يې وخت ناوخته پوښتنه كوله ډېره موده تېره شوه يو څه پېسې يې په دېرې څوكېدارۍ په دنده وګمار 

سختې لړمون خوړينۍ او بې خوبيو لاس ته راوړي، كلي ته راغى مور يې له يوې خوا ډېره خوشحاله او له بل پلوه دا 

رې څېرې په ليدو سره يې ډېره چې د زوى رنګ يې ژيړ او د مخ هډوكي يې وچ وچ راوتلي، چاودلې شوندې او د خوا

خواشينې او ژړغونې ښكارېده ورځ يې په پوښتنو پيګنو، ژړا او موسكا تېره شو، شپه راغله د ثواب ګل كاكا او ښځې 

يې هېڅ وار نه كېده او غوښتل يې چې د ستي د اسلم اكا كور ته له يو څو سپينږيرو سره ولاړ شي ولور معلوم كړي 

ډېرې بيړې او تلوار سره سره يې پدې سلا راغله چې سبا ته كه خداى)ج( خير كړ د مازيګر او دسمال راوړي خو له 

له لمانځه وروسته به ثواب ګل كاكا د سپين ږيرو سره د اسلم اكا كرو ته ولاړ شي او د سپين ږيرو له خبرو اترو او 

  .جرګو وروسته به ترې دسمال راواخلي

وخوت له يوې شېبې چرتونو او خيالونو وروسته يې سترګې خوږې  خان چې ستړى شوى و په وخت خپل كټ ته

شوې او خوب پرې غلبه وكړه له ډېرې خوښۍ او هيجانۍ نه ګهيځ وختي ثواب ګل كاكا او ماندينه يې له ډيرو 

امُيدونو او هيلو سره يو ځاى راپاڅېدل په ډېره مينه د يوه دسترخوان په څندو كې راټول او د چاى په څښكلو يې 

پيل وكړ خان لا پيالې ته شونډې نه وې نږدې كړې چې په كلي كې د ټوپكو ډزې شوې. دوى هم په ډېره بيړه له 

كوره رابهر شول چې وګوري څه پېښه ده، ثواب ګل كاكا د سپين ږيرو سره له روغبړ نه وروسته پوښتنه وكړه 

اكا كور نه مو دسمال واخيست خپله  خداى)ج( دې خير كړي څه پېښه ده؟ يو ډزې كوونكي ځوان غږ كړ د اسلم

لور يې زما ورور عجب ګل ته وركړه، د همدې غږ په اورېدو سره د خان سره په چورلېدو شو پر ځمكه راپرېوت او 

تندى يې په خنډينه ډبره ولګېد، حال يې بل شان شو د تن جامې يې څېرې او يو غږ به يې له خولې پورته كېده چې 

 . بالاخره هغه نازولې شازلمى لېونى به بيا د كلي ماشومانو په ډبرو او لوټو ويشتهاى وروره اى وروره او 

 د كونډې واده

له څو ورځو راهېسې هلته جرګې او مركې روانې وې ډله ډله سپين ږيري به كېناستل پاڅېدل او كله به د زلمي 

هم  يې ورته يوه پلمه او كله بله كوله د زلمي پلارسپين سرې مور هم تله راتله ، خو خبرو څه پايله نه وركوله، كله به 

په خپل قام كې هېڅ داسې څوك پرېنښودل چې يوځل يې د مركچي په توګه د هغوى كور ته نه وي بيولي احمد 

كاكا خپله همدا يوه خبره بيابيا هرې جرګې او ډلې ته كوله چې مونږ هم د ناوې غوښتونكي يو خو د زلمي پلار دا 

يې چې زما لور ستاسې حيا او ناوې ده خو لا وړه ده سږ كال مونږ ته واده راكړئ او كال ته كه د خيره  نه منله ويل

ژوندي وو تاسې خپل واده وكړئ ځكه چې ملالۍ لا وړه ده خو بالاخره وروسته له ډېرو جرګو، شرطونو او د سپين 

په كورنۍ بې وخته اختر شو، سم د ستي  ږېرو د ضمانتونو احمد كاكا دې ته راضگي كړ چې واده وركړي د زلمي

يې د سودا په رانيولو پيل وكړ خورڼې او نږدې خپلوان يې له پرېكون نه څو ورځې مخكې راوغوښتل په دېرو، حجرو 

كې د منګيو او ربابونو اوازونه پورته شول اتڼونه پيل شول د كور نه هم د چمبو اوازونه راتلل په كلي كې د ماشومانو 

ور ماشور شو او خداى د دوكاندار بابا د سودا د خرڅلاو لپاره د ماشومانو قافلې را ماتې كړې د جمعې ميلې او ش

ورځ د نكاح ورځ وټاكل شوه چې په دغه وخت كې زلمى له خپلو ملګرو سره د جهاد سنګر ته تللى و ماما يې سم د 

ځ تمي ځان كور ته راورسوي چې د جمعې ور لاسه جبهې ته ليك واستوه او ليكلي يې وو چې زلمى دې تر پنجشنبې ح

د ډولۍ ورځ ده به همدغه شپه چې لا ليك نه و رسېدلى د روسانو ډېره لويه قوه راغله مجاهدينو ورباندې د تكبيرنو 

تنه وو د خداى پاك په مينه مست او داسې  18په شور او زوږ او په ښه مېړانه غزا پيل كړه. مجاهدين چې ټول 

مرګ او ژوند خو ورسره هېڅ خيال نه و. مازيګر جګړه پيل شوه تر چرګ بانګه جګړه ورو، رو سړه بېخوده وو چې د 

شوه او تر سهاره قوه دړې وړې شوه، كوم ټانګ نيم چې روغ پاتې و ايله په تېښته بريالي شول له ډېرو ټانكونو نه 

  لوګې پورته كېدل په هر ځاى كې روسان په وينو كې

درې تنه ټپي شوي روسان ژوندي ونيول شول او پاتې نور په تېښته تښتېدلي وو، خو الوتكو لا  لت پت مړه پراته وو.

د باران په څېر بمونه اورول. مجاهدينو له خپلو سنګرونو نه د ميدان په لوري د زمريو په شان رادانګلې او په نوراني 

او جسدونو ګرځېدل د خوښييو زوږ او مخونو كې يې خوښۍ او خوشالۍ موجونه وهل او د يرغلګرو پر كالبوتو 

تكبيرونه وو يو بل ته يې مباركۍ وركولي. يو څه موده لا تېره نه وه چې د زمري تر غوږو زګيروي او ستمونه شول 

په ډېرې بيړې او هيبت سره يې د خور پر لورې وروځغاسته نورو مجاهدينو هم منډې كړې ګوري چې هلته سيلاني 

ن پراته دي په دې وخت كې قومندان پوښتنه وكړه چې نور څوك خو زمونږ په ډله كې كم نه او نور ګلاب دواړه ټپيا

دي ناڅاپه د كوچې پام شو او سم د لاسه يې غږ كړ اخ زلمى نه ښكاري لكه چې شهيد شوى وي هلې ويې لټوۍ لږ 

كې د زلمي په خوله  وخت لا تېر نه و چې يو مجاهد چيغې كړې هلئ اى زر شئ راشئ زلمى دا دى. په همدې وخت

كې وروستۍ سلګۍ وه چې د قومندان تر زنګون يې ورسوله. مجاهدينو په كټ كې واچوه اود كور په لور يې جنازه 

روانه كړه، كله چې كلي ته نږدې شول له ورايه مجاهديو په دېرو كې د وګړيو ګنه ګوڼه وليده مجاهديو فكر وكړ 

بر شوي دي كلي ته چې لږ نور هم را نږدې شول د چمبو غږ يې تر چې كوندې كليوال د زلمي له شهادت څخه خ

غوږو شو په دغه وخت كې چې د زلمي پلار بركلي ته په نايي )ډم( پسې تللى و په پټيو كې راروان و ناڅاپه يې پردوى 

پوښتنې  له نظر شو په بيړه بيړه يې ځان د دوى خوا ته راورسوه او په بيړه يې پوښتنه وكړه چې دا شيهد څوك دى؟

سره سم يو مجاهد چې دا يې نه پېژنده چې كوندې د زلمي پلار دى ويې ويل كاكا دا د شهيد زلمي جنازه ده! پلار 

يې د دې غږ د اورېدو سره سم له ولاړې نه پر ځمكه راولوېد نورو مجاهدينو چې دا يې پېژنده غږ يې كړ دا د زلمي 

هم رامنډې كړې شهيد يې د ګاوندي كور ته يووړ د خيرات او قبر  پلار دى په دغه وخت كې د ديرې ناستو خلكو

ورځې اونۍ او مياشتې په منځ …. كار يې د كلي خلكو تر سره كړ، تر ډېره وخته د شهيد په كور كې ماتم جوړ و 

كې تېرې شوې كه څه هم د زلمي غم د هېرېدو نه و خو خداى)ج( انسان ته تسكين وركوي، د زلمي كشرى ورور 

يالى چې هغه خواړه كى هم د هجرت تنګسو او ناخوالو زبېښلى و مدام به ناورغه و او د مور او پلار د امُيدونو بر

  .يوازينى ډكى و

دغه وخت چې ډېره موده په منځ كې وتې وه احمد كاكا د خپل زوى زېړ ګل د واده په هكله د زلمي د پلار پسې 

نډه دې د هغه ورور بريالي ته په نكاح شي. بالاخره د دواړو د ودونو تلو راتلو مشرانو پرېكړه وكړ چې د زلمي كو 

پريكون وشو، د ډوليو د بدلولو ځاى هم د جرګې مشرانو وټاكه. وروسته له اوږدې مودې يو ځل بيا د شهيد زلمي 

اشومانو د مپه كورنۍ كې خوشالي شوه له كوزې بانډې نه هم د چمبو اوازونه راتلل د پخوا په شان بيا په كلي كې 

هاها شروع شوه. شپه تېره شوه سهار وختي مانځه مهال هر څوك خپل كار ته ودرېد. تر لمر څرك پورې الّوګان، 

غوښه او پياز پاك او باندې شول او وريجې هم باندې شوې، د لمر تر راپورته كېدو وروسته د مېلمنو راتګ پيل شو 

ه يې كټونه اچولي وو، بالښتونه په كې پراته وو د ډوډۍ پروګرام د كلي خلكو دېرې اوپاشي كړې وې اوپه ترتيب سر 

په ښه شان سره پيل شو او كليوالو ټول مېلمانه په قدر او عزت سره وپالل، ټاكلى وخت چې رانږدې شو د ولس خلكو 

و په اتڼونو ا شاوو )زوم( او ډولۍ راوويسته، پښتنو زلمو هم خپلې ټوپكې او له كارتوسو ډكې كردنۍ تر ملا وو وتړلې

شور او زوږ سره كله له شاوونه مخكې او كله وروسته د ټاكلي ځاى په لور له خپلې ډولى سره روان شول، په همدې 

هاّ هاّ كې دوى د ملك كا كا ژرندې ته نږدې شول، احمد كاكا دوى لږ پخوا ټاكلي ځاى ته رارسېدلي وو. د دوى په 

ورې كړ، د بريالي ملګرو هم د پښتو دود له مخې د هغوى ډزې بردګه ليدو سره جوخت يې د خوښيو په ډزو لاس پ

كړې په دغه وخت كې چې ګلاب د چرسو چلم څكولى و غرق نشه و او سترګې يې د خونكارانو په څېر سرې، سرې 

ېد او ګوې او په د ډزو يې پيل وكړ، په لاسونو كې يې د مه نه وه د تومانچې خوله ترې را ټيټه شوه، بريالى په سرول

  .پر ځمكه راپرېوت

 د ازميښت ډولۍ

وايې چې د يو ملك پاچا چېگ زامن يې نه درلودل او ډېرې لوڼې يې درلودې اوّازه شوه، چې پاچا ناروغه شوى او دا 

ه ذارنې په توګه پيې د خپل خداى)ج( سره ژمنه وكړې، كه ښه شو؛ نو خپله كشرۍ لور چې ډېره پرې ګرانه ده د ن

يوه سره ډولۍ كې كښېنوي ناوې به يې كړي او په صحرا كې به يې ډولۍ كېږدي او هر څوك چې پرې راپېښ شو 

هغه ته به يې په نكاح كړي او د خپلې پاچاهۍ واګي به ورته وسپاري خلكو چې دا اوازه واورېده، ټول زاړه او ځوانان 

ه لټه كې شول، پلار له زوى نه، زوى له پلار نه او ورور له وروره يو له بله له كورونو څخه د صحرا په لوري د ډولۍ پ

په بيړه، بيړه د ډولۍ په لټه كې مخكې كېدل، شاړې او صحراوې د ميږو په څير له خلكو نه ډكې شوې لږ وخت لا 

كړ  ورو به ټينګ" وليده منډې شوې، هر يو چې به مخكې شو ن\"سره بنارسۍ\تېر نه و چې ځينو له وريه سور شال

او ځان په يې ترې مخكې كاوه نورو، چې دا ګڼه ګوڼه وليده، پوه شول، چې د ډولۍ ځاى همدا دى، لنډه دا چې 

ټولو ډولۍ وليده، هېچا نه غوښتل چې بل ترې مخكې شي، په خپلو كې په جګړه شول، هېڅ يو ډولۍ ته نه 

ل، ټكول به يې وكړل او ټول به د يو بل له لاسه د مرګي شولنډيداى، يو چې به لنډ ورغى نورو به پرې توپ كړ، وه

ښكار شول. د ډولۍ په شاوخوا كې دومره ډېر شازلمي، زاړه او سپين ږيري ډولۍ ته د رسېدو په تمه ښكار شول، 

چې هېڅ اټكل يې نه كېده، ان تر دې نيږدې وهْ چې د ټول قام نارينه وګړي تباه شي خو پاچا چې دغه كار د خپل 

د ازمېښت لپاره كړى و دا يې نه ګڼله، چې ګوندې قام دې دومره بې اندازې د واګو او واك دومره تږى وي چې قام 

  .پلار دې زوى او ورور دې ورور قتل كړي

خو پاچا بيا هم په وخت له ډېر قوت نه كار واخيست، لښكرې يې تيارې كړې او د ازمېشت هغه تشه ډولۍ يې په 

اپورته كړه او خلكو ته يې وښودل چې په ډولۍ كې هېڅ نه شته او د خپل قوم انصاف او ډېرو مشكلاتو له ډاګه ر 

  .ايماندري ورته په ډاګه جوته شوه

 

 ، لره پښتونخوا4زمرى  1374

  

(c) ketabton.com: The Digital Library



12 
 

Download from: ketabton.com 

 د ځان قاتل

دخداى)ج( كړو ته ځينې وخت سړى حيران شي په رښتيا چې هر څه وركړه راكړه د هغه )ج( په اختيار كې دي او 

دې مهربانه پاچا رحم نه واى؛ نو د فيروز غوندې د غريب سړي زوى چېرته كولاى شول چې په ليك او كه د هم

لوست برلاسى شي فيروز كه څه هم د كونډې زوى و او له ورځنيو ستونزو سره لاس او ګرېوان و خو له دې سره يې 

وكړاى شول چې له ښوونځي نه په خورا لوړه  بيا هم ليك او لوست ته شا نه كړه او له ډېرو ستونزو او ناخوالو سره يې

درجه فارغ شي تر فراعت وروسته فيروز غوښتل چې لوړې زده كړې هم وكړي، خو د ورپېښو ستونزو له مخې يې 

ونه كړاى شول چې دوام وركړي له ډېرو منډو ترړو عريضو او ستومانيو وروسته په يوه اداره كې د مامور په توګه 

رتبې ورځ په ورځ د هغه د ځانګړي استعداد او پوهې له مخې چې خداى پاك وركړى و لوړېدې وګمارل شو، د فيروز 

د فيروز غمونه او كړاوونه سپك شول او هم يې په تياره قسمت كې د خوشالۍ او خوښۍ لمر په پړقاشو او د شپو 

  .ورځو په تېرېدو يې ژوند هم په ښه كېدو شو

خپل ژوند شريك كړ، دوى به هر سهار په ډېره مينه او خوښۍ سره يو ځاى  او له خپلې يوې پېغلې همكاري سره يې

دفتر ته تلل، له رسمياتو وروسته به هم يو ځاى كورته راستنېدل، تر ډوډۍ او استراحت وروسته به كله ناكله مېلو 

ې حتى اخيتي وو. چ او بازار ته تلل پر فرش او ظرف سربېره يې داسې انتيك او مودرن شيان د كور د ښكلا لپاره هم

ډېر خلك ور سره نا اشنا وو او د ماشومانو د لوبو خو هېڅ داسې شى نه وپاتې چې هغه دې فيروز خپلو وړو ته نه وي 

اخيستي پر فيروز خپل ماشومان ډېر ګران وو، دومره نازولي يې ساتل چې حتى هېڅكله يې چا ژړا نه وه اورېدلې. د 

ښه عادت دا و چې هغه له هېڅ كوم سياسي ټولګي سره تړښت نه درلود او تل به  فيروز د ټولو ښو عادتونو څخه يو

يې د نورو سوداګانو تر څنګ كتابونه هم اخيستل او لوستل به يې او بيا به يې د خپل كور په كتابتون كې ځاى 

و له خپلو ماشومان پرځاى كول. د فيروز ژوند ښه جوړ شوى و د ځورېدلي زړه د امُيدونو غوټۍ يې په غوړېدو وې او

سره به يې په خندا او خوښۍ شپې ورځې تېرولې چې د ملك په وچه د خونړي انقلاب سېلاب بيا راپورته شو او يو 

ځل بيا يې د ډېرو بېوزلو او خوارانو هيلې تر خېټې لاندې كړې، د پنځه، شپږو رئيس جمهورانو پاچاهى شوه، بې 

اطمينان د ټوپك خاوندانو ته ملك ميدان شو او هر يو له خپل ټوپك نه په امني او ګډودي رامنځته شوه او په پوره 

استفادې وهل، ټكول، وژل په دولتي او د خلكو په شخصي شتمنيو په پوره بېرحمۍ سره چور او تالان پيل كړ، په 

ګه يې په رڼا ورځ تو دغه تلان كې د ډېرو نورو بېوزلو په شان د فيروز كور هم بې پوښتنې پاتې نه شو او په پرله پسې 

  .كالي له كاله يوړل شول

ما چې د هغه بې شمېره كتابونه او ښكلى كتابتون ليدلى و له مودو مودو لكه د مجنون په څېر د هغه د كتابونو د 

بيا ليدو او لوستو ليواله وم او د همدې لېونۍ مينې په هڅو نه بالاخره كابل ته ولاړم د فيروز ښكلى كتابتون زما زړه 

دومره تسخير كړى و چې تر ټولو لومړى د همدوى كور ته ولاړم، دروازه مې وروټكوله يو سړى راووت له سلام او 

 روغبړ نه وروسته مې ترې په بيړه پوښتنه وكړه وروره! بښنه غواړم دا خو د فيروز كور و ته يې پېژنې؟

خو دې پېژنم د همدې خبرې په اورېدو ما  هغه موسكى شو او وې ويل: دومره ژر دې هېر كړم ته فلانى نه يې؟ زه

هم وپيژنده بيا ورغاړې وتم او لاسونه مې ترې چاپېر كړل خو دا هغه فيروز نه و چې پخوا ما ليدلى و اوس يې پر مخ 

غوښې پاتې نه وې رنګ يې سپېره و او شونډې يې د ډېرو كړاوونو او مصيبتونو له مخې تورې ګرځېدلې وې، زه يې 

ه ليدو ډېر خواشينى او اريان دريان شوم خو هغه زما په ليدو ډېر خوښ او خوشاله و، سمدستي يې په داسې سپېر 

كور ته ننه يستم، په يوه كوټه كې يې يو شكېدلى او پېوند پېوند خيرن ټغر غوړېدلى و پرې كښيناستو خو زه ډېر 

سرې غالۍ، بالښتونه او سره ښكلي حيران وم ځكه چې دا كوټه ما مخكې ترگ دې شېبو هم يوځل دوه ليدلې وه، 

توشكونه پكې غوړېدلي وو او په چاپېره الماريو كې ډول ډول انتيك شيان په ښه ترتيب سره اېښودل شوي وو، زه خو 

د دغو صحنو په ليدو نور هم دردمن شوم هرڅومره چې مې فكر په بله اړوه نه اوښتو هېڅ صبر مې ونه شو زړه نازړه 

ه مې ترې پوښتنه وكړه. فيروزه! هغه فرش ظرف او كتابونه څه شول؟ د هغه سترګو ته غټې او په ډېر احتياط سر 

اوښكې راغلې شونډې يې ورپېدې او په پړسيدلي ژړغوني اوّاز يې وويل: ډېر يې چور شول او څه چې پاتې وو هغه 

ور رده ده دا دې اوس بيا په كمې له ډېره مجبوريته او بدې ورځې د نفقې لپاره وخت په وخت وپلورل او له تا څه پ

  كې د خوړو څه نه شته له بلې خوا د يخنۍ موسم هم په رارسېدو دى حيران يم چې څه وكړم؟

څو ساعته مو د زړه خواله سره وكړه د هغه دا دردوونكى حالت زياتي ما ته د زغم وړ نه و او د هغه په ليدو زما د 

چې ترې ولاړ شم په وچ زور مې تروې ځان راخلاص كړ. د دغې زخمي زړه پرهرونه نور هم څېرېدل، غوښتل مې 

ځوروونكي پېښې تر ليدو وروسته مې نور په كابل كې د شپې تېرولو وس پاتې نه شو له واره پېښور ته راستون شوم 

رو لګخو د هغه د ژړغوني اوّاز انګازې مې په غوږو كې وې او ارّام يې راباندې حرام كړى په پېښور كې مې د خپلو م

او دوستانو يو څه مرسته او كومك راغونډ كړ او له يو څو ورځې وروسته بيا په خورابيړه د كابل په لور روان شوم او 

د لارې په اوږدو كې مې يوه اندازه ضروري سودا هم له ځانه سره واخيسته، كابل ته ورسېدم په ټيكسي كې سپور 

ېښوده او بيا مې دروازه وډبوله، لږه شېبه تېره شوه بيا مې وډبوله او تر كوره ورسېدم، يودا مې د دروازې څنګ كې ك

  :په دا ځل د ګاونډي له كور نه يو تن راووت ما سمدلاسه ترې د فيروز پوښتنه وكړه خبره څه ده ژر شه وايه

ازولي ساتل نګڼ خلك نور هم راټول شول او يو تن راته داسې وويل تا ته به معلومه وه كه نه چې فيروز خپل بچي ډېر 

او حتى په همدې سختو شرايطو كې يې هم په نازل پالل، د كور ټول اسباب يې خررڅ كړ خو كوچنيان يې وږي، تږي 

نه كړل اوس يې چې هر څه ختم شوي وو او په دې موجوده قحطۍ كې يې بل هېڅ مدرك هم نه درلود نو د خپل 

چې ځان يې پخپله وژلى او له مرګ نه را وروسته يې اولاد  اولاد د لوږې او تندې د زغم نه ونن يې څلورمه ورځ ده

  .او ښځه هم مونږ ونه ليدل خدايزده د دغه خونړي سېلاب څپو كوم خوا يوړل

 پټه خبره

و د ا پرون څو زلميو بيا بيا د ملك اكبر خان پوښتنه وكړه، د ورځې زاره په چاودېدو وه خو پوره تياره لا خوره نه وه

اسمان په لمن كې لمر لكه د ژمي نارنج پر تورو غرو باندې تګ ژېړ ښكارېدو د مرغيو سيلونه د چنارو پر لوري راسر 

وو او په دېرو كې د ډول، ډول اوازونو شور او زوږ و چې پر دغه لمونځ قضا وخت هماغه مخكيني مېلمانه بيا راغلل، 

ور يې ورو ورو ور وټګاوه، ملك د ګلانو للون كاوه، اخوا دېخوا يې  موټر يې پر سړك ودراوه او د ملك صيب د كور

وكتل كوم ماشوم يې تر سترګو رانغى، په خپله يې بسم الله كړه او د وره په لوري ولاړ، بهر يې له ولاړو زلميو سره 

له پاره  نډې شېبېښه په ورين تندي روغبړ وكړ، تر دې وروسته يو تن چې د كارتوسو ډكه غاړكى يې پر اوږې وه د ل

له ملك صيب سره ګوښې وپسېده او بيا سم له واره موټر ته وختل، ملك حيران او شكمن شانتې ښكارېده؛ خو څه يې 

كړى واى. د دوى په وړاندې بې وسه و، پرټوله را يې ډېرې خبرې په زړه كې تېرې شوې، كله به يې ويل هسې نه 

كړى وي، بيا به يې له ځانه سره ږلى سوچ وكړ او ويل به يې نه داسې چې زما جايداد او دولت ته يې كوم چل جوړ 

خو نه ده، اوس خو هغه پخواني نيستمن هم له مونږ نه ډېر مال او دولت لري، تر لږ فكر وروسته يې بيا له ځانه سره 

اب ه هم ځو وويل، لكه چې زما مشرۍ او ملكۍ ته يې چل ږلى كړى وي، تر لږ ځنډ وروسته يې په خپله دا پوښتن

كړه او ويل يې دا خو بېخي غلطه ده، نه نه داسې هم نه ده، اوس خو هر سړى ملك دى او د خپل مټ په زور پرېكړې 

كوي. پر ټوله لار يې له ځانه سره همدارنګه پوښتنې او ځوابونه اړول را اړول په فكرونو كې ډوب و، شېبه پر شېبه 

ې ودانۍ ته ورسېدل او سترګې يې له هغه چا سره مخامخ شوي، چې يې ډول، ډول اټكلونه كول، چې نوې جوړې شو 

د دى لارې يې څارلې، ملك صيب چې تر څو له موټره را كوزېده، هغه د موټر څنګ ته رانږدې شو، له ملك سره يې 

رو و  په خوشالۍ او ورين تندي ستړي مشې وكړه او په ډېره پسته او خوږه ژبه يې د كور كلي احوال ترې وپوښته، په

ورو ګامونو يې له خلكو لږ وړاندې او ګوښې كړ او د خپلې غوښتنې په اړه يې د خبرې سر راواخيست. د ملك حواص 

ورو ورو خړېدل او روحيات يې هم ساعت پر ساعت خرابېدل، له ډېرې غوسې سور او شين شو، خو چې شا او خوا 

يا اندان صيب به په ډېرې سپين سترګۍ خپلې خبرې بيا بيې كتل او فكر يې كاوه هېڅ يې له لاسه پوره نه وو او قوم

راغبرګولې خو ملك ورته همدا يوه خبره كوله چې پوله، پټى، ملك مال او دولت هر څه چې غواړې در كولاى يې شم، 

  .خو دا غوښتنه دې ناشونې ده

م په سترګو كې يې حيا او شر خو هغه چې پر بچه ولاړ او د كشمير ننداره يې كوله، د خپلې ځوانۍ په غرور مست و 

نه وپاتې او په خپلې غوښتنې يې بيا بيا ټينګار كاوه او بالاخره له پرېكړې نه مخكې يې ملك ته وويل. چې دا كار خو 

په زوره هم كولاى شم، خو ستاسې د احترام په خاطر دا نن شپه تاسې ته مهلت او تردې وروسته يې په كور وسپاره، 

نه په لږه شېبه كې د ملك په رنګ كې ځمكه او اسمان بدلون راغلى و شونډو يې له هيبته تورې له ډېر غم او خپګان 

اوښتې او پتري يې نيولي وو او مخ يې هم لكه كور كمن ژېړ اوښتى و، ميرمنه يې چې يوه هوښياره ښځه وه، د ملك 

ه ته يې له ملك څخه پوښتنه وكړه، څنګپه ليدو له واره پوه شوه، چې څه خبره خو شته! له لږ صبر او استقامت وروس

ناوخته راغلې، خير و چېرته تللى وې؟ له ما سره سودا وه، جومات ته مې ماشومان درلېږلي وو هلته هم نه وې، ملك 

لږه سا واخيسته او له ډېرو خبرو يې خوله ونيوه، يوازې همدومره يې وويل هغه زمونږ د فلاني نوكر زوى غوښتى وم، 

او بيا نېغ په نېغه خپلې كوټې ته ولاړ، تر نيمې شپې يې نفلونه وكړل بيا يې قرانّ شريف راواخيست، پر څه كار يې و 

مصلې ناست او سبق يې وايه، چرګبانګ مهالې تر هغه چې رڼا يې لكېده ملك پر قرانّ پړمخې پروت او پر وښكي يې 

  .نرۍ وينه را ماته شوې وه

 

 30غويى  22

 وړه زړه

ښتنو دى، مونږ ټول پښتانه يو، زمونږ پلار نيكه پښتانه تېر شوي او د پيړيو راهيسې مونږ پښتانه يو د دا ملك د پ

زمان كاكا په زړه او خيال كې به داخبرې ګرځېدې او بيا چې به يې د خپل فكر نيلى په چم ګاونډ او خپلو خپلوانو 

لوڼې واده كړي او چې له خپل ځان نه به يې خپلو وځغلاوه ويل به يې چې ټولو ګاونډيانو خپلې پېغلې خويندې او 

  :مشرانو او كشرانو وروڼو او خويندو ته پام شو چې هغوى هم خپلې پېغلې ودوي نو بيا به يې له ځان سره وويل

رښتيا چې خور ولور د ساتلو شى نه دى ګنې د امان كاكا پښتون ضمير دا كله منله چې خور، لور چا ته وركړي. ده 

ې مشوړې سر لتاوه چې خور يې بيا راغله له ورانه په خندا وه او ويل يې لالا خپه كېږه مه دا ځل بيا مطلبي لا د همد

راغلم او تر هغې به ځم راځم چې دا شيروار وشكيږي. ښه راوكړې او خوله راته خوږه كړې لالا خلك پردو او نابلده 

ا ته هر څه معلوم دي مام پيجني او خوريا ديم د هغې خلكو ته خپل صفتونه كوي زه به درته د ځان څه صفت كوم ت

پوهې ته خو هسې هم كليوال هك پك ګوته په غاښ دي او وايي چې د ويښې مور نه زوى تښتوي شكر له هر چا ښه 

دى پاكولته يې ويلې پاكولته يي دى داسې نه چې څوك به لور را نه كړي، هر سړى يې په منډه راكئ خو د زرو قدر 

وي او بيا يې دا خبرې د ښې غوښې ښه شوروا وي. بده ښځه تنګه پڼه ده. بده ښځه كږه پښتۍ ده ماته به په زرګر 

شي خو سمه به نه شي، ژبه د زړه كنجي ده ژبه د عقل تله ده، سپوږمۍ له اولې شپې مالوميږي ښځه د پلار د كوره 

ه كوم علمي سيمينار ته خپله ليكلې مقالدا خبرې يې داسې په ترتيب وكړې تا به ويلې چې د ښځو په هلكه …. 

لولي ما ته دا ټول نيك خويونه او اخلاق په خپلو وريرو كې ښكاري، زما مې خپلې ورېرې په بل چا پېرزو نه دي ما ته 

خپلې ورېرې ګرانې دي، ما ته له هر چا ښكلي او ښايسته ښكاري ورك دې پردي شي خپل خو خپل وي، كه پېر خس 

شي زما همدې سره پرده او ګوزاره كېږي لالا! زه د پلار له كوره ځان نه شكوم خدايزده كومه  شي هم د مريد بس

ورځ نيمه به ژوندۍ يم او كه نه؟ پرېده چې دا د پلار كور مې نورم زما شي لكه اوبه چې په ډانګ نه بېلېږي دا بچي 

 وى؟ هر چا به ساتلي دادادې خداى مو هم داسې نوك او ورۍ شي، لالا كاشكې خور او لور په كور د ساتلو شي

وبښي زه چې پرې څومره ګرانه وم هومره يې په لرې او پردو خلكو كې ګوزاره كړم، د ښځو برخې خوارې وي خپلو 

  .كورونو كې پردۍ وي، زه خو ستا خپله خور يم پردي چا ته خو يې درنه نه غواړم، هغه دې هم خپل خورى دى

ه پښو مې وهې په سر به راځم او كه پر سر مې وهې په پښو به راځم ما هغوى ته مه لالا زه خو هم پښتنه يم كه پ

كموه او مه مې په نذرونو و زيارتونو سره كوه ما په دومره لويه دنيا كې ستالمن ونيوه تا ته مې ځولۍ وغوړوله تشه 

ې خبرې كې كښيناسته او دا ټول او بېنوا مې مه پرېږده سپين سرې له راتلو سره سمه د لالا سره پيتاوي ته په كټ

يې له ستړي مشي وروسته په يوه سا وكړې سپين ږيري لالا ورته غوږ اېښى و ښه، هو، ښه يې ورته كول سر يې ښوراوه 

او ټالۍ يې وهلې او په خپلو سوچونو او فكرونو كې ډوب و هغه په دوه جالو كې ګير و، له وې خوا كه پر خور مهربانه 

لور هم زهېرېده، سپين ږېرى لالا فكرونوپه مخه كړ او په زړه كې به يې عجيبه خبرې اوښتې را  و، له بلې خوا په

اوښتې، زما لور خو لا پېلغه شوې هم نه ده د كلي خلك به څه وايي. وايي به چې پرې تنګ شوي ساتلاى يې نه شوه 

به بل فكر ورغى خلك دې هر څه وايي ډوډۍ يې نه شوه وركولاى ځكه يې خامه خو له وړه جلۍ مېړه ته وركړه بيا 

اختر خو پټ مېړه نه دى ما پسې به څوك څه ووايي، ما خو ټول كليوال پېژني او بيا كه كوم كس نيم پيدا هم شي 

په خوله نه مرداريږي څوك چې بل سپكئ، ځان سپكئ مونږ به د چا خولې ته كلپ اچوو؟ پردي … نو سين خو د 

مال دولت اخلم رښتيا چې ښځه خو هسې هم پردى امانت وي اول اخر به يې كوم چاته خو يې نه وركوم نه پرې 

كس ته وركوم او بيا دا خو مې خپله خور ده د يوې چرګۍ خلك يو او بيا يې سمدستي په لنډه شېبه كې بل فكر 

بيا د  په تېره وجنګوه: او كه غلې غوندې ښه ورته وكړم خو اوبه چې هر څومره پټې لاړې شي له ورايه څرګندېږي او

وركړې راكړې خبره به په دې كلي كې څنګه پټه شي؟ دا خو اوښ په بده وهل دي لنډه دا چې لور يې وركړه او څه 

موده وروسته واده هم شوه او خداى يو زوى هم وركړ، خو د زوى پل ور پورې ښه نه شو د هلك خوشالي لا په كور 

اوالوت او زمونږ په ملك كې د سرونو په فصلونو لو ګډ شو په رښتيا كلي كې خپره وه چې له مسكونه خونړى توپان ر 

يې د نيمې ورځې حكومت د سلو كلونو كورونه ورانوي او پېغلې بې څوكه كوي په تېره بيا پښتنې پېغلې چې تر 

 قيامته پورې د مېړه په نوم خپله ځواني خاورې كوي او سر سپينوي د دې خونړي سره توپان اولې څپې د همدې

پېغلې اوربل ميرات كړ او د نورو لاس ته يې كښېنوله او د دې غريبې برخه لانوره هم ځكه خواره وه چې څو اوونۍ 

وروسته يې هغه رنځور غاړې كلك زوى هم په پلار پسې لاړ او د ژوند خوږ نعمت ته يې مخ ښه وويله ورځې شپې پر 

ځواني مرګ مېړه په وروستۍ نخښې خولۍ بيا ډكه  كونډې خوارې تېرې دې شپږ اوه مياشتې وروسته يې خداى د

كړه او د بل زوى مور شوه. دغه بې اسرې كونډه چې د عمر نولسم خزان يې لكه د شپېته كلنې زړې بوډۍ غوندې 

سرتك سپين او مخ يې هم له ډېرو كړاوو ګونځې ګونځې كړي و كه څه هم په خپلو خپلوانو يې ډېر قدر و ټولو به يې 

هر چا به يې زوى ناز وه، خو بيا هم انقلاب په زړه سورۍ كړې وه ډېر كلونه په منځ كې تېر شول يتيم  زړه ساته او

هم زلموټكى شو، له اتلسو كالو وروسته كونډې خپل بكس پرانيست او د خپل واده د جامو په ليدو سره بې اختياره 

 .پر بكس پرېوته

 ډاکتر صيب

تونه په مونږ هم درلودل هغه به ټولګي ته تر راننوتو وروسته د معمول په څېر ډاكټر صيب په اونۍ كې يو، دوه ساع

د يوه تن دوو نه د روغ جوړ پوښتنه كوله او شېبه وروسته به يې په ډيره ښه او خوږه لهجه درس پيل كړ، هغه په 

يوه  منځ منځ كې خارج كې دوكتورا اخيستې وه او په خپل مسلك كې په ځان غره و وخت ناوخته به يې د سبق په

نيمه ټوكه هم كوله كه هغې به له موضوع سره اړيكې درلودې او كه نه، په ټولګي كې به د ويلو وه او كه نه خو 

ډاكټر سيب د خپلې خاصې لورينې له مخې د زده كوونكو د خندولو په خاطر ويله خو تر ټولو په زړه پورې د هغه د 

مېدې او د مثال په توګه په يې كارولې كله كله به دومره اوږدې او خارج كيسې وې، چې د كال تر پايه نه تما

خوندورې هم شوې چې د سبق شېبې به په كې ختمې شوې او ټاكلې موضوع به له يوې اونۍ بلې اونۍ ته پاتې 

ۍ ضر شوه. شاګرادن به د اړتيا پر وخت پرته له كوم بنديز او اجازې څخه له ټولګي وتل او راننوتل ډاكټر صيب د حا

پابند هم نه و خو كومه ورځ نيمه به يې چې په دويم لين كې لومړى څوكۍ تشه وليده نو بيا به يې ضرور حاضري 

اخيسته او پر غير حاضرو به يې ښه د زړه له كومې بخۍ كولې، خو له غوسې سره سره بيا هم ډاكټر صيب ډېر 

به خبر شو حاضري به يې سپينه پرېښوده خو لكه  شفيق او حليم مزاج درلود چې د شاګرد له ناورغۍ او تكليف نه

چې زما د څنګ ملګرى نه و تر څو چې به يې ما عذر وايه نو د حاضرۍ په كوټه به يې بيا ورته ورته د غضب كرښې 

راكښلې وې زما ملګرى ډېر هوښيار، با ادبه او حيا ناك و هغه د ډېرو نيكو اخلاقو خاوند و، تل به يې د استادانو 

كاوه، ټول استادن او شاګردان ترې خوښ وو هغه په ټولګي ته تر راتلو د مخه نوى سبق له ځانه سره لوستى  احترام

و په كوم ټكي چې به پوه شوى نه و د پنسل كرښه به يې ترې چاپېره كړې وه او د خپلو سبقونو تر څنګ به يې تل 

بحثونه كول چې زه او زما غوندې ډېر شاګردان به اضافي مطالعه هم كوله او له استادانو سره به يې ډېر ښه علمي 

  .د هغه علمي پوخ استدلال ته لاس تر زنې ناست وو

زمونږ په ټولګي كې د ډاكټر صيب دې عمل ته د هېچا پام نه و يوازې زما ورته خداى پام كړى و او فكر به مې كاوه 

عقولې او سمې پوښتنې كولې خو نه پوهېدم چې لامل يې پيدا كړم هغه به دځان پوهولو پر خاطر ډېرې په ځاى م

چې د هغه په غيابت كې ډاكټر صيب ولې ډير خوشاله ښكارېده د شونډو پر سر به يې نرۍ موسكا وكړه او په ډېره 

 " حال دا چې د كال تر پايه د درسي\رموزه كنايه كې به يې وويل: نن كه خير وي پوښتنې نه شته پروګرام به ورسوو

ه ونه رسيدو ما چې به د ډاكټر صيب په دغه مرموزه كنايه كې د خپل عقل منداڼو هر څه څرخاوه كتاب پنځم مخ ت

د همدې يوې توجيه كوچ به ترې راووتل او هغه دا ما به ويل چې ګني ډاكټر صيب په پوښتنه خپه كېږي تر دې 

اسې به په وړه خوله كله نا كله دفكري شاربنې وروسته به راته د خپل ملګري عيب په ګوته شو او هغه دا و چې هغه 

پخه او ژوره پوښتنه وكړه چې د داكټر پر تندي به د لوړ علميت سره سره بيا هم خولې را ماتې شوې، د ځواب تر 

پايه به يې څو څو ځلې شونډې پر ژبه لمدولې او د وينا په ترڅ كې به يې په يوه ځانګړي رموز كې د عجز الفاظ له 

چې به د ډاكټر صيب دا پرېشانه حال درك كړ رنګ به يې تك سور او بيا به په خپله پوښتنه  خولې راوتل زما ملګري

پښېمانه ښكارېده اګر كه ډاكټر صيب ډېر اندك رنجي هم و، په امتحان كې به يې سهي ځواب پدې غلط حسابوه 

خو هغه …. ى او دا دې چې تا )سين( ته درې غاښې نه دي وركړي او يا د نوم پر ځاى دې ولې )ضمير( كارولى د

چې به د ځواب وركولو پر وخت د ډاكټر صيب وچې شونډې او ډډ اواز واورېد، نو د ډېرې حيا نه به يې د ډاكټر 

 .صيب له هرې خبرې وروسته ويل صحيح ده درسته ده پوه شوم

 ( لكه افغانۍ22يوه سپږه په )

ړه نه بندوي د حاجي لالا سره يوازې د مباركۍ په د كوچني اختر لومړۍ او كه دويمه ورځ وه. خداى مې دې غا 

نيت د منتظم كاكا كور ته ولاړم، هلته ناستو ګڼو مېلمنو په ورځني سياست مجلس تود كړى و، هر يوه د سياسي 

خاطراتو ديوانونه پرانستي وو او د انقلابي نادودو يو يو نكل يې ترې كاوه كه څه هم د ټولو مېلمنو كيسې نكلونه او 

ې خاطرې د ليكلو وړ وي خو ماته تر ټولو د مزاري ځوان ډاكټر نوري غمجنه كيسه بيخي عجيبه ښكاره شوه، ترخ

"چندى قبل از مزارشريف قصدى سفر كابل كردم به همين نيت از خانه به سوى اسټاه كابل در مزار \چې ويل يې 

چهار ساعت از پلخمرى هم گذر كرديم شريف در يك موتر فلانكوچ شيشتم و به سوى كابل روان شديم پس از سه 

نزديك همينچا از سوى تفڼداران موترى ماتوقف شد، يكى از تفڼدارن مرا اشاره كرد و گفت اين جا بيا من هم موتر 

را ترك كرده زود نزديكش رفتم، گفت از كجا استى؟ گفتم از مزار شريف گفت بيا دورغ نه گو من تورا ميشناسم 

اكى اين اتهام به قسم و قران خوردن پرداختم خلص اين كه پس از بسيار قسم عذر و زارى اوغان يى من به خاطر پ

او از صرحت لهجه ام يعقين كرد و دوباره به موتر برگشتم، به شخص همجوارم امد و گفت سوى اڼشتانم ببين، 

چيم مى بميشناسى دردستم چيست؟ شخص همجوارم نا چار جواب داد بلى صيب اين شبش است؟ گفت مى فه

بى خرچ شديم اين را ميفروشم به گو چند ميخرى؟ رفيقم هيچ نه گفت. پس از سكوت كمتر به لهجه دهشتناك 

  گفت كر كونى، باه كى مى گويم؟

 !پس شبش را دست به دست تسليمش كرد و گفت اين كه تو از خود هستى خير است فقط دولك بتى؟

حساب كد توفڼدار از موتر پاين شد و عاجل باز به موتر برگشت گفت  چاره نه بود مجبور شد دولك افغانى را برايش

وطن دار خفه نه شو امانت ام را بتى به اين قيمت نه مى فروشم بسيار تاوانى مى شوم اشبش دلير كه از ايام كثير 

اينها  شتبا تفڼدار كورسنه بود از موقع حساب كردن پول استفاده عظيمى كرده و فرارنموده بود از وحشت و ده

  .همه مسافرين خاموش و ازحرف گفتن حق عاجز بودند

رفيقم ناچار بود و نه مى فهميد كه با اين تاجر بزرگ ملى چه نوع معامله كند؟ در همين مصيبت بود كه تفڼدار 

 !باز صدا كرد، باكى گفتم من باتو سودا نه مى كنم ينه پولترا بگى و امانتم را بتى؟

انّ سو مى ديديم اگر اشپش غضب زده پيدا شود كه باز گفت يا امانتم و يا بيست لك افغانى ما و دېران اين سو و 

  توانش را پتى و اگر نيست خونت را قرت ميكنم؟

تفڼ را از سر شانه اش پاين كرد و مرميهاش را زير كرد. مسافرين وار خطا شدند از ترس و بيم به رفيقم شور و فغان 

نها مى گويد درست است شما ملامت استيد مال و يا قيمت اش را تسليم كنيد. رفيقم كرد و گفتند هر چه كه اي

  .چون جوان زيبا بود خاطر حيات جانش كمك كرديم و مبلغ مذكور را پرداختم

 كيڼ لاس

ې من من غوښې اخستله ډېرې مودې راهيسې مې د كابل ليدل پر زړه ارمان و كله چې په خلكو په ښكلا يادوه ما به 

او ويل به مې خدايه شكر چې زمونږ د وطن ناوې هم دومره ښكلې ده، چې اغيارو ته هم په كې د خو ځاى نه ښكاري 

او ستايې. په ښكاره كه څه هم له ډېرې خوښۍ په جامو كې نه ځاييدم، خو د زړه وزرې به مې د پتنګ په څېر د 

هم دا يوه لمبه پرې تېرېده چې كابل ووينم او ذهن به مې د ناليدلي  مينې او عشق پر بلو ډېوو سوځېدې او د هوس

ليلا رنګارنګ ښكلي تصويرونه د سترګو په اينو كې انځورول او هره شپه په د خيال پر وزرو له مېوو نه په ډكو شنو 

  باغونو، تازه چمنونو، تر شنو شنو ونو لاندې په پاكو او ارتو جادو كې د لوړو دنګو او

وړونكيو ودانيو تر څنګ د داسې يو جنتي ښار په زړه كې ګرځېدم، چې له څلورو خوا وو سپينو او شنو لمنو زړو 

غرونو په خپلې غېږېكې نيولې و د نسيم په خوږو نغمو به يې للو كاوه او هره شېبه يې پرې ګلورينې وږمې اورولې، 

، واه واه به مې كړل له ډېرې خوښۍ نه به مې سر له مانه به ځينې وخت په دغه نا اشنا خوندونو كې ځان ورك شو

وښوراوه چې راويښ به شوم سترګې به مې وموښلې او په غټو غټو به مې ګرد چاپېره وكتل داسې تياره به خوره وه 

چې سترګه په سترګه نه ښكاريده سړه سمخه به وه، يوازې له ګړونج نه به مې د موږكانو د پښو ښكالو او دكيررو 

ېدل چې د غنمو له ګوډي او د ډوډيو له سوزي تاوېده راتاوېده. چينچو به هم د ماشو غوندې ځانونه شپېلي اور 

ناسو به نه ګڼل او له پورته ډاګو به يې تر كهار ايسته زما عادت وماته بيا تر سهاره خوب نه راته او تر ملا بانګه به 

د خيال پر وزرو د خيالي باغچو نندارې كوم. اوس مې سوچونه جنګول دا ځلې مې پرېكړه وكړه چې تر څو پورې به 

خو زمونږ سپېڅلى ارمان پوره شو د خداى شكر الحمد الله شريعت نافذ دى او اوس خو څه مانع هم نشته نن چې 

په ټينګ عزم مې دا ځل د كابل د ليدو هوډ وكړ له كوره را بهر شوم او د موټرو تمځي ته … جنتي كابل نه ګورم نو

اوه، شور و زوږ و ګڼې موټرې د سورليو په انتظار ليكه نوبت ته ولاړې وې دوه درې ګادي زما په مخكې مې ځان ورس

ډك شول او لاړل خو ما د خپل عادت له مخې هغو ته ځكه زړه ښه نه كړ، چې زاړه او بېخونده ښكارېدل. د څلورم 

اډى او پر وروستي سيټ كښېناستم، ګګادي په تازه رنګ شويو ټيمانو مې هسې سترګې خوږې شوې ورپورته شوم 

ډك شو او د كابل لار يې ونيوه پر ټوله لاره د سړك تر څنګ او ورسره د غرونو په لمنو او څوكو كې ځاى پر ځاى د 

پخوانيو ځواكونو غښتلې او پياوړې پوستې او پرې ولاړ ټانكونه له ورايه ښكاره كېدل د سرو جنډو پر ځاى پرې له 

شنې لوړې جنډې رپېدلې له ننګرهاره تر كابله ګام په ګام د سړك په دواړو خواوو كې پرتو سويو برم او وياړه ډكې 

او ويجاړو شويو اثارو د مومن ولس د مېړانې او سرښندې ګواهي وركوله موږ د هره شي نندارې په سړه سينه او پوره 

رو روان و او پر دې سربېره دوه درې غور ځكه كولې چې زمونږ د موټر لړمون سورى و د جنازې د موټر په څېر و 

ځايه وران هم شو. خو څه مو كړي واى له خپله بخته مو انګېرله چې په رڼا ورځ يې د موټر په رنګ شوي څرمن تېر 

  .ايستي وو

موټر خو نه و روغه كښتۍ وه لكه پر اوبو چې روانه وي ټول حواص خواص د هيلۍ وو د اوبو څاڅكى چې به تر 

د به ورو پر بريك پښه كېښوده لنډه دا چې شېبه پر شېبه به يې په مخ اوبه ورشيندلې او جل وهلې سترګو شو استا

تنده به يې ورماتوله. له هر ځل ودرېدو سره به د استاد او د سورليو تر منځ ناندرۍ وې خوزه بې پروا وم او سترګې 

ترخې او ستوتزمنې شېبې هم سترګو ته مې له تېر وخت نه په پاتې اثّارو كې ښخې وې ورسره به مې د هجرت 

ودرېدې په حيرت او تعجب مې سوېو روسي ګاډو او ټانكونو ته كتل له دې شېبو مخ كې په ټول عمر كې په ما د 

خوښيو داسې خوږې شېبې نه وې راغلې په سترګو كې مې له ډېرې خوښۍ اوښكو موجونه وهل او د خداى شكرونه 

ته به مې د لمانځه، اوداسه، ږېرې او هجرت فضايل په دې نيت بيانول چې ما ويل به مې ادا كول او د څنګ ملګري 

كه خداى وكړي او زما خبرې پرې تاثير وكړي، خداى به په ثواب كې ما هم ورسره شريك كړي ما ورته په ډېر 

ڼو تن د اوږدو څاخلاص او مينې د يو صحابي)رض( كيسه پيل كړې وه نيمه شوې لا نه وه چې موټر بيا ودرېد او يو 

او ګڼې ږېرې ښكلى ځلموټكى موټر ته راوخوت په لوړ اوّاز يې وويل: السلام عليكم په خير راغلئ، ستړي مه شئ، كه 

خپه كېږئ نه يوه پوښتنه كوم خو رښتيا به وايي مونږ ټول لاغلي وو چې هغه بيا خوله ډېره پسته كړه او ويې ويل چا 

س دې پورته كړي د موټر زياتره سورليو لاسونه پورته كړل خداى مې دې غاړه چې د نن سهار لمونځ كړى وي چپ لا 

نه بندوي كه له چا نه په دې سهار قضا شوى هم و خو د دې خوښۍ له امله چې په ملك كې د لومړي ځل لپاره د 

ګو تېر كړل او ستر  لمانځه د كولو پوښتنه په جهر كېدله، ټولو لاسونه پورته نيولي وو. هغه په لنډه شېبه كې ټول تر

  !بيا يې په ډېر مات مخ وويل كاكا جانه

كه تكليف نه وي د لږې شېبې لپاره راښكته شئ وېرېږئ مه هېڅ خبره نشته فقط زمونږ ملګري … ته دغه او هغه او

يو څو خبرې درسره كوي د سورليو شور زوږ شو، يوه شېبه په منځ كې تېره شوه په دې كې ما له وروستي سيټ 

غږ كړ: ځئ چې ورشو، خير دى څه پروا كوي زما په دې خبرو سره يو يو په كوزېدو شو تر ټولو وروستى زلموتكى څخه 

راكېوت، د موټر دروازه يې په ګړز سره جوخته كړه لاندينو ملګرو يې د ټوپكو خولې ناببره موږ ته نېغې كړې پر 

ليكه ودرېږئ، يو يو ځئ تالاشي وركوئ او موټر ته ماشوو يې ګوتې ايښې وې او وار خطا لګيا وو هله قطار شئ ، 

خېږئ، د خبرو شان نه و د ټوپكو زور و هر څه يې چې ويل مونږ منل زلموټكى له دروازې سره ولاړ و مونږ يو يو په 

 .وار ورتلو هغه فقط كيڼ لاسونه كتل او ساعتونه يې ترې خلاصول

